
        
            
                
            
        

    
	МАРКОС АНА

	 

	ХОЙЧ ҮЕДЭЭ ЯАРАЛТАЙ ИЛГЭЭХ ЗАХИДАЛ

	 

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1964 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос ба испани хэлнээс орчуулсан Г. Лувсанцэрэн

	Найруулан зассан Ж. Шагдар



	



	ЗОХИОЛЧИЙН ТУХАЙ

	«Хойч үедээ яаралтай илгээх захидал» гэдэг шүлгийн эл бяцхан эмхэтгэл уншигч таны номын санд нэмэгдлээ.

	Энэ номыг урлан бүтээгч нь Испанийн ард түмний үнэнч хүү энх тайвны төлөө тэмцэгч, авьяас билигт яруу найрагч Маркос Ана (жинхэнэ нэр нь Фернандо Макарро Кастильо гэдэг) юм Маркос Ана бага залуу наснаасаа эхлэн эрх чөлөөг эрхэмлэн хүсэж Франкогийн харгис дэглэмийг үзэн ядаж байжээ. Энэ хүсэл, энэ үзэн ядалт нь хожимдоо Маркос Ана-гийн сэтгэл зүрхэнд унтаршгүй гал болон ассан юм.

	Маркос Ана-гийн энэ үзэл санаа ард түмний дунд газар авч эхэлжээ. Гэтэл харгислал улам чангарч, 1939 онд Маркос Ана-г социалист залуучуудын сайн дурын армийн удирдагч гэж Франкогийн дэглэм сахиулагчид баривчилснаар залуу хүү фашистын хар саварт орсон юм. 1961 оны 12 дугаар сар хүртэл 23 жил Франкогийн шоронд урган цэцэглэсэн залуу насаа өнгөрөөсөн юм.

	Гэвч шоронгийн чулуун хана, хуршмал чийг, харанхуй мухар, ёс суртахууны бүхий л доромжлол, Маркос Анагийн хувьсгалч тэмцэл, авьяас билгийг мохоогоогүй. Харин түүний үзэл санааг тос хийсэн мэт бадраан асаажээ.

	Маркос Ана шоронд 23 жил суухдаа эх орон, ард түмнийхээ төлөө фашистуудын өмнө өвдөг сөгдөлгүй алтан амиа алдсан эрэлхэг тэмцэгч Гарсиа Лорк, Антонио Мачадо, Мигель Эрнандес, Элеги Паронда нарынхаа тэмцлийг үргэлжлүүлэх тангаргаа нэр төртэй биелүүлсэн юм.

	Уншигч та нарт илгээж буй эл шүлгийнхээ эмхэтгэлийн нэлээдийг Маркос Ана Д. Нацагдоржийн шүлэглэснээр "Шоронгийн мянган зовлон" дунд бичсэн юм, Маркос Ана зөвхөн тэмцэгч биш бас авьяаст яруу найрагч гэдэг нь шоронгийн харанхуй хананы цаанаас харагдаж, эрх чөлөөг хүсэгч ард түмнийхээ хайрыг татжээ. Түүний залуу бие шоронд байвч шоронгийн чулуун ханыг нэвтлэн даян дэлхийд алдаршсан юм.

	Испанийн ард түмний хувь заяаны төлөө шантаршгүй тэмцсэн түүний үйл хэргийг хүн төрөлхтөн өндрөөр үнэлж дэлхийн энх тайвны алтан медалиар энэ 1962 онд шагнажээ.

	Мөн зэвсэглэлийг бүх нийтээр хураах энх тайвны их хуралд Зөвлөлтийн ард түмэн хүндэт төлөөлөгчөөр оролцуулсан байна. 

	Эрх чөлөө, энх тайвны төлөө тэмцэгч авьяаст яруу найрагч Маркос Анагийн зарим шүлгийг залуу орчуулагч Г. Лувсанцэрэн орос ба испани хэлнээс монгол хэлнээ буулгалаа.

	Энэ бол Маркос Анагийн шүлгийг Испани хэлнээс Монгол хэлнээ буулгаж буй анхны оролдлого юм.

	Эрх чөлөө, энх тайвны төлөө тэмцэгч яруу найрагч Маркос Анагийн тэмцлийн гал дүрэлзсэн энэ шүлгийн эмхэтгэлийг ахлах ангийн сурагчдын уншлагад зориулан хэвлүүлэв.

	 

	Ж. Шагдар


ХОЙЧ ҮЕДЭЭ ЯАРАЛТАЙ ИЛГЭЭХ ЗАХИДАЛ

	I

	Хорвоог өөрчлөх

	Хойч үе минь

	Нуруу шугуй

	Үелэн хөндөлдөж

	Нуур, мөрөн

	Үргэлжлэн цэлэлзэж

	Бэрх бүхэн

	Бэлхэн угтавч

	Тэр бүхнийг

	Та нар туулна.

	Тэнгис далайг ч

	Алгандаа багтаана.

	Эвдэрхий хэрмийг

	Эвлүүлэн босгож

	Цоо шинээр

	Цогцлон бүтээвч

	Ивээх гэрэл,

	Итгэл найдвар

	Сайн юманд чинь

	Садаа мундахгүй...

	Хөндий, талд

	Хөшиглөсөн мананг

	Дуу хоолойгоороо,

	Дугтрах хүчээрээ

	Хөөгөөд арилгана.

	Хөнөөгөөд тонилгоно.

	Цээлхэн ус шиг

	Цэлмэг тэнгэр шиг

	Цэнхэр далбаагаар

	Цэнгэл жаргалыг

	Урин авчирцгаа!

	Уухайлан дуудацгаа!

	 

	II

	Аргаа алдсан

	Амьдрал минь чи

	Насан туршид

	Надтай учрахдаа

	Дэнгийн гэрлээс ч

	Дэлхийн гэгээнээс ч

	Ялихгүй ч гэсэн

	Яав даа, хайрлахгүй.

	Харийн нутаг руу

	Харцгаая та минь!

	Алсын тэр зүг

	Ажицгаая та минь!

	Хөхрөх тэнгисийн

	Хөвөлзөх долгионд

	Дун бүрээний

	Дуулах аяар

	Хөлөг онгоцнууд

	Хөвөн айсуй!

	Хөх утаа нь

	Хөвөн айсуй!

	Залгамж хойчийн

	Залуу үе минь

	Өглөөний наранд

	Өвсний шүүдэр

	Өнгөлөн гялалзсан

	Өргөн тал шиг

	Тэнэгэр байцгаа!

	Тэмүүлэн явцгаа!

	Залгамж хойчийн

	Залуу үе минь!

	Хаашаа ч харсан

	Хавтгай нь хэмжээ.

	Алдын хэртэй

	Ам дөрвөлжин

	Ардаас салгаж

	Амьдралаас холдуулсан

	Хогт шоронгоос

	Холуур амьдарцгаа!

	Тэгэхдээ та нар

	Тэмцлээс бүү ай!

	 

	III

	Сохор ч юм шиг

	Солиотой ч юм шиг

	Хавь ойроо

	Харахгүй тэмтэрсэн

	Хамаг өдрийн

	Хар үйлсийг

	Бүх л амьдралын

	Бүдүүн явдлыг

	Та нар үнэндээ мэдэхгүй

	Таамаглаж ч ядахдаа чадахгүй

	Эрээ бараагаа

	Эртээ барсан

	Бидний дайсан

	Бишгүй байна шүү!

	Тэдний дунд

	Тэмцлийн хамт

	Алдаж онож

	Амьдарч явна.

	Зүс царайны минь

	Зүйрлэшгүй муухайг

	Ах дүүс минь

	Андах болов уу даа!

	Үзэгдээгүй гаслан

	Үгээгүй ядуурал

	Зүрх сэтгэлийг минь

	Зүсэж шаналгажээ.

	Олон ондоос ч

	Орчлон хувирахад

	Дөнгө элэгдэнэ.

	Дөл шатна.

	Энэрэл өршөөлийг

	Эрээ ч үгүй

	Эдлээ ч үгүй!

	Хүсээ ч үгүй

	Хүлээгээ ч үгүй

	Тэр бүхнийг

	Та нар туулна.

	Тэнгис далайг ч

	Алгандаа багтаана.

	Эвдэрхий хэрмийг

	Эвлүүлэн босгож

	Цоо шинээр

	Цогцлон бүтээвч

	Ивээх гэрэл.

	Итгэл найдвар

	Сайн юманд чинь

	Садаа мундахгүй шүү...

	Тэгэвч та нар

	Тэмцэлд хатуужна!

	 


БИ ЯАГААД ШОРОНД СУУНА ВЭ?

	Бөмбөрцөг чинь

	Бөв бөөрөнхий байдаг сан

	Одоо харин

	Ондоо болжээ

	Бөмбөг шиг

	Бөөрөнхий биш

	Өө зөөгүй

	Өндөг шиг биш

	Хайрцгийн ёроол шиг

	Хавтгай болжээ.

	Яагаад гэвэл

	Яг одоо би чинь

	Ялзарсан чийгтэй шоронд

	Яахаа мэдэхгүй суунам

	...Би унтах болгондоо

	Бишгүй олон зүүдэлнэ

	Зөвхөн өглөөг хүлээхдээ

	Зүүд нойроор л өнгөрөөнө

	Талын салхины үлээлтэд

	Тариан түрүүний займраан

	Дүнхийн барайх уулсыг

	Дүрсэлж бас зүүдэлнэ.

	Голын шуугих чимээ

	Холын холоос дуулдахад

	Алс тэр зүг рүү нь

	Амьсгаа даран чагнана

	Тэр зүг рүү гараа сунгаж

	Тэмтэрч би асуулаа.

	— Орчлон чи бөөрөнхий юү?

	Одоохон над хэлээч?

	Харанхуй энэ шоронд л

	Хавтгай хэвээрээ байх юм

	Тэнхлэгээ чамайг эргүүлэхийг

	Тэсэж ядан хүлээнэм.

	Тэгээд би цааш нь

	Тэнгис, голын шуугиан...

	Тариан түрүү найгах,

	Талын салхи сэвэлзэх

	Энэ бүхнийг асуулаа.

	Эргэх хариуг хүлээлээ.

	Зүүднээс ингээд уйдахыг

	Зүрх ер бодохгүй юм.

	Хөх тэнгэрийн дор

	Хөвч шугуйн тэртээ

	Хөвүүний инээх дуу

	Хөдөлгөж намайг сэргээв

	Өнөө л бахь байдгаараа

	Өргөст тор татсан

	Өчүүхэн энэ нүхэндээ

	Өнчин ганцаар хэвтэнэ.

	Арай гэж зүүднээс салахад

	Аюулт гяндангийн өдөр залгана.

	Эрх чөлөө, газар хоёрыг

	Эрсэн хүмүүс гасалж эхэлнэ.

	Санаа бодол сарнин холдож

	Саяын зүүдний мөрөөдөл болно.

	Өвс, тариа, мод, хад

	Өнгө өнгөөрөө нүдэнд харагдана.

	Гэвч одоо чулуун хана

	Гэрэл халхалж намайг хашна.

	Зэргэлдээ суугаа нөхдөөс ч

	Цэрвүүлж сүрхий салгана.

	Харанхуй мухарт

	Хашигдан суух

	Үнэндээ надад

	Үйл там ч

	Итгэж байна.

	Зүтгэж байна.

	Сэтгэж байна.

	Сайн юм зул болно.

	Саар нь ул болно.

	Цэцэг, хүүхэд хоёр

	Цэнгэл жаргалын инээд

	Хорвоо дэлхийг хучиж

	Хотол олныг умбуулна.

	Хойч үеийн багачуул минь

	Хосгүй хувьтай улс шүү!

	Энгийн намайг хорьж

	Эхүүн үнэрт ялзалсан

	Түмний хүчинд шатах

	Түйтгэрт энэ шорон

	Үнсэн чандруу болж

	Үй түмэн амарна.

	Энэ үгэндээ итгэж

	Эрэлхэг тэмцэлд боссондоо

	Өвөг дээдэс бид чинь

	Өнөөдөр шоронд суунам.

	Та нарын төлөө болохоор

	Тангарагтаа үл няцнам.

	 


АМЬДРАЛ ГЭДЭГ ЮҮ БИЛ ЭЭ?

	Шугуйн шуугиан

	Шувуудын жиргээн

	Мөшгөөр татан мяралзсан

	Мөрөн голын долгио

	Энэ бүхэн ямархан бил ээ?

	Элэг зүрхнээ хоногштол дуулаач!

	Давлагаа цацлан шуурсан

	Далай, тэнгисийн тухай,

	Анхилуун үнэр ханхалсан

	Арвин талын тухай,

	Алс тэртээ гялалзагч

	Ангараг, Сугар оддын тухай,

	Амьтан, бодисыг тэтгэсэн

	Агаар тэнгэрийн тухай

	Андахгүй мэддэг мөртөө

	Асууж лавламаар байна даа, надад

	Гуйлгачныг ганц тэтгэдэг

	Гудамжны худгууд одоо

	Ядуу тэдний овоохой шиг

	Ямар ч цоож хэрэглэдэггүй

	Үргэлж нээлттэй гэдэг нь

	Үнэн болов уу? Та минь ээ!

	Хорвоогийн сайхныг булаасан

	Хонгор бүсгүйн инээдийг

	Алдар нэр, гуа сайхантай нь

	Андаж мэдэхээ больжээ.

	Анир шөнийг цочоосон

	Алиман сарны гэрэл

	Гяндангийн хананы цаана

	Гийж байна уу? Одоо!

	Хос хоёр, тэр гэрэлд

	Хорвоогийн сайхныг ярилцана уу?

	Үгүй бол энэ орчлонд чинь

	Үнэндээ ганцхан би л

	Авс булшиндаа ороод

	Амьдаараа суугаа юм уу?

	Анир чимээгүй энэ хорвоо

	Амар жимэр нойрсоно уу?

	Хүүр оршуулгын газар

	Хүн амьдаараа булагдахад

	Хатан дэлхийн мэлмий

	Харж яахин тэвчих вэ?

	Хорин хоёр жил өнгөрөв өө...

	Хорвоог ганц харах сан

	Өнгө, үнэр, амт гээд

	Өөр юү байдаг бил ээ?

	Өнө эрт үзсэн бүхэн

	Өнөр сайхан санагдах юм.

	Одоо над цөөн нь үлджээ.

	Олонх нь цөм мартагджээ.

	«Ой», «Тэнгис», «Тал» гээд л

	Ойн тойнд орохгүй атлаа

	Осолдохгүй л санагдана.

	Орон гаран бодогдоно.

	Таньдаг нөхдийн алдрыг

	Тасалгаа дотроо өгүүлбэл

	Тахтай гутлын чимээ

	Тасалж гэнэт зогсоолоо.

	Өдөр бүхэн энэ чимээг

	Өдий төдий сонсдог хойно

	Өшиглөх, дэвсэх хоёроос нь

	Өршөөл гуйхаа мартсан юм.


НАЙРАГ МИНЬ

	Намрын хонгор салхинаа

	Навчис ч хийснэ, элс ч шуурна.

	Давлагаа, долгиог хүйтэн амьсгалаар

	Дайрч давшлахыг нь өөр ч болгоно.

	Саран авхайн

	Саруул туяанд

	Саатаж зугаалах ч

	Саагдаж ирнэ.

	Яг л үүнтэй

	Ив ижилхнээр

	Яриа хөөрөөг минь

	Боож таслаад

	Хамаг бүхнийг

	Царцаан, зэврээсэн

	Хачин ертөнцөд би заяагджээ.

	Бие минь шоронд ч, сэтгэл минь түмэнтэйгээ

	Билиг оюун минь урьдын янзаараа

	Яс махнаасаа ундран цалгилсан

	Яруу найргаа эхлэх гэсэн юм.

	Хэрэг болгож миний шүлгийг

	Хэн нэг нь уншина, сонсоно.

	Тэр үед нь болдог сон бол

	Тэнхээ чадал минь хүрдэг сэн бол

	Дуугүйг нь дуутай болгож

	Дулимагхан зантайг нь дугжиртал,

	Надтай адилхан

	Насаараа гаслагчдыг нь

	Найраг шүлгийнхээ хүч чадлаар

	Нааш нь татаж авах гэсэн юм.

	Их буу мөнх зоогдож

	Ирмэхээ мартсан манаа харуулдаж

	Далай, тэнгисийн тэртээ эргээс

	Дарс, алтыг тээж ирэх

	Дайны онгоцоор шүлэг, найргаа

	Даатгаж би явуулах гээгүй юм.

	Орд харш, урц овоохойгоор

	Отож явдаг тагнуулчнаар ч биш

	Хүнийг хүн гэж санаж явдаг

	Хүсэл мөрөөдлөөр өнөр баян

	Ах, дүүс журмын нөхрөөрөө

	Алс нутгийн садан төрөлдөө

	Ариун хүслээ мэдэгдье гэсэн юм.

	Найраг минь тэдэнтэй учраг!

	Намайг төлөөлөөд ярилцаг!

	 


ИСПАНИЧУУДЫН ӨРШӨӨЛ ҮЗҮҮЛЭХ ТЭМЦЛИЙН ӨДӨРТ

	Испаничууд аа!

	Байцат эргээ

	Балбаж нураасан

	Тэнхээ чадлаа

	Тэнгис, та нарт сургаг!

	Садаа бэрхийг

	Салам дэлссэн

	Сайхан замыг

	Салхи, та нарт зааг!

	Тэнгисийн долгио,

	Тэнгэрийн шуурга

	Зүрх, сэтгэлийн чинь

	Зүгийг зааг!

	Испаничууд аа!

	Эвэр ургасан

	Гарыг минь харцгаа!

	Ээдэрч солбисон

	Хөлийг минь харцгаа!

	Амиа зогоох

	Ажил эрсээр

	Гэдсээ тэжээх

	Газар эрсээр

	Ариун махбод

	Ингэж хувирчээ.

	Алд бие

	Ингэж зовжээ.

	Харцгаа!

	Үзэцгээ!

	Бодоцгоо!

	Санацгаа!

	Испаничууд аа!

	Таван тивийнхэн

	Та нартай болохоор

	Ирэх жаргалд чинь

	Итгэж байна.

	Итгэж байна.

	Итгэж байна.

	 


МИНИЙ ҮҮРЭГ

	Сэтгэл сэргээх дуу ч үгүй

	Сэвэлзэн үлээх салхи ч үгүй.

	Чулуун хонгилд гав ганцаараа

	Чухам яахаа мэдэхгүй суунам.

	Гар хөлийг минь хөдөлгөөнгүй барьсан

	Гав тушаа зэвд идэгдэнэ.

	Гарах газар, харах нүх

	Гамшигт энд яаж байх вэ дээ.

	 

	Дөнгө, шоронгийн боол би

	Дөнгөж голтой амьдарч суунам.

	Царцаж зэврээх хамаг бүхний

	Цаг үе нэгэнт ирсэн болохоор

	Үхэх ээлж минь хэзээ бол гээд

	Үйлээ эдлээд хүлээхээс биш дээ!

	Харин нөхөд минь! миний дэргэд

	Хагацашгүй амьдралын зул асаж

	Цацран мандсан гэрэл гэгээнд

	Цоморлогоо дэлгэсэн цэцэг үзэгдэнэ.

	Олон үрсийн танхил дуу

	Ойн шуугиан шиг дуулдаж байна.

	 

	Цоожоор мануулсан хаалга бүгдэд

	Цочоон дуулгана Эх орон!

	Цогон улаан дөлөө дүрэлзүүлж

	Цоргин бадарна. Эрх чөлөө!

	(Угтаж ирэх цаг, мөч бүхнийг

	Урсган өнгөрөөж ер болохгүй.

	Урган гарах гэрэл туяаг

	Урьтаж заавал үзэх учиртай сан билээ.

	Учир нь гэвэл миний үүрэг

	Удам угсаа хойч үедээ

	Урт удаан аз жаргалыг

	Уламжлан олгох ёстой билээ.)

	 


ТҮЛХҮҮР

	Зүдүүрт шөнийн салхин шуугих дунд

	Зүүдэнд минь нэгэн түлхүүр үзэгдэнэ.

	Өнөр ард түмэн, эх орон минь

	Өнөөдөр тэр түлхүүрийг бариад босжээ...

	Гэвч би газраас тэнгэр хүртэл

	Гэрэлт өдрийг, шөнөөс нь, ялгахгүй

	Хар төмөр цоожоор сахиулаад

	Хамгаас таслагдаад сууж байна.

	Гэхдээ би

	Гэрлээс тасраад

	Хар цоожны цаана

	Харанхуй гянднаа хэвтэхдээ

	Зүрх сэтгэлийн дархан Испаничуудыг

	Зүйрлэшгүй хүчтэй алх, дөшөөрөө

	Хатан төмрийг хангинуулан давтаж

	Хамгаас үнэтэй түлхүүр хийхийг харж байна

	Шоронгийн ханаас тэнгэр хүртэл

	Шөнө өдрийг ялгахаа байгаад

	Хар цоож, хуяг хоёроор сахиулаад

	Хамгаас таслагдаад сууж байхдаа

	Төмөр гинжийг нь зэвд идэгдтэл

	Төгсгөлгүй хоногийн тоог тоолон

	Өршөөл мэддэггүй гяндангийн хуягуудтай

	Өшөөгөө тооцох цагаа хүлээнэ...

	Анир шөнийн үүл мананг нэвтлэн

	Амгалан дөлгөөхнөөр оддыг ширтэхэд

	Алимын шүүсээр тэтгэн тэнхрүүлэх шиг

	Алтан цацрагт нараар ивээх шиг

	Хоромхон зуур сэтгэлийн минь цайлгавч

	Хорвоогийн гаслан хэвээрээ байна.

	Хаалга бас л дүлий годил шиг

	Хахинах дуугаа мартсан хэвээрээ

	Хамаг л байдаг оньс, гогцоо нь

	Xаруул хуягаар таг дараастай!

	Хана туурга, харуул, цоожтой нь

	Хага мөргөх салхи босож байна!

	Хашхирам түрсэн уухайн дуу

	Харжигнатал хавирсан шүд зуулт

	Атгаж зангидсан ажилчны гар

	Айж няцашгүй чин зориг,

	Хана туурга, харуул манааг

	Хага ниргэх аянга болжээ.

	Харуул болсон хар цоожийг

	Нээн онгойлгох түлхүүр болжээ.


ТӨВ ШОРОН

	Хилэнт төв шорон1!

	Хэддүгээр зуун бэ?

	Хэн үүгээр алхалж байна?

	Хэцүү үе хэвээрээ юү?

	Хэдэн цаг болж байна?

	Хэдийд үүр цайх вэ?

	Хилэнт төв шороон!

	Зэвэрсэн царайтай

	Зэрлэг хүмүүсийн чимээгээр

	Сэвгүй цэвэр

	Сэтгэл санаа

	Сэрдэгдэн будилж

	Сэлүүн гарах

	Дуу хоолой зангирна.

	Хараалт төв шороон!

	Хаанаа чи 

	Хад чулуу шиг

	Хатан санааг

	Хатаж өгөршсөн

	Хагд өвс шиг

	Хаяж дарах вэ дээ!

	Царай дортой төв шороон!

	Цасан навчаа

	Цацлан хаяж

	Цаглашгүй дардаг

	Цагийн хүйтэн

	Цагаан өвлийг

	Цаламдан авчрав уу?

	Харин чиний

	Хамгаас тасалсан

	Ханын чинь ард

	Харанхуй шөнөөр

	Хайран одод

	Харван унаж

	Хар үхэлд

	Хамагдаж байгааг

	Харж байна шүү!

	Авлигач төв шороон!

	Австайг нь ч тэгээд

	Амьтайг нь ч хамт

	Ав адилхан булшлахыг чинь

	Ажиж байна шүү, Би!

	Алс нь чамаас

	Авах тооцоо бий!

	Хараалт төв шороон!

	Хана чинь, шал чинь

	Хахаж цацсан нулимсанд

	Хатах нь нэгэнт өнгөрчээ!

	Харцанд хүйтэн

	Халгаат торонд чинь суухдаа

	Аймшигт шорон чамаас

	Ажрахаа би өнгөрчээ!

	Асгарах цус шиг

	Ассан дөл шиг

	Аранзал туг

	Алсад дуудаж байна!

	 


БАДАГ БАДАГТАА

	Улс түмэндээ өргөн барьсан

	Уянгалан дуулах шүлэг найргаа

	Мөнх сүндэрлэсэн цамхаг байхыг

	Мөрөөдөж би хүсдэг юм.

	Харж үзэшгүй булай ёсыг

	Харвах сумныхаа бай болгоод

	Шүлэг найргаа мөндөр шиг буулгаж

	Шүтэж бишрэхийг мөрөөдсөн юм.

	Цэлмэг тэнгэр, цэнхэр энгээрээ

	Цэцэг навчис, цэмцгэр өнгөөрөө

	Хүний ертөнцийг нөмрөг яах вэ

	Хүсэл зориг минь тэр юм чинь!

	Харангын дуу, харанхуй ойгоор

	Хангинан түгж, халин одог.

	Хамаг шүлэг минь хамт уралдаж

	Хатан зоригтныг хайж олог

	Зүрхэндээ шархтай анд нөхөд минь

	Зүдүүр, гунигаа алга болгог

	Бадарч улалзсан, бахархал зоригийг нь

	Бадаг бадагтаа бахдан дуулъя!


УДАМ УГСААНДАА...

	Надаар бай хийгээд

	Наадаж л байна, дайсан...

	Хэрвээ жигүүртэй сэн бол

	Хэдий нь би нисчихсэн.

	Даан ч одоо яая гэхэв дээ?

	Даяанч хүн шиг л хонгилд

	Хоног сарыг тоолоод

	Хотойшгүй мөрөөдөлдөө итгээд

	Овтойхонд нь далдуурхнаар

	Омогтойхонд нь нүүрэн дээрээ

	Зүрх сэтгэлээ доромжлуулаад

	Зүдрэлээ эдэлж сууя даа.

	Эрх чөлөөний бодлоосоо л

	Эндэж холдохоо болъё доо

	Долоо мянга хоёр зуун удаа,

	Дорноос гарах сарыг харлаа.

	Зүүрмэглэх болгонд намайг

	Зүүд зэргэлээ захирна.

	Нарны хурц гэрэлд

	Намайг таалан ээнэ.

	Гэхдээ цустай ханаа хараад

	Гэмгүй мөртөө би ичнэ.

	Гандсан навч шиг заяандаа

	Ганьхарч бас зогсоно...

	Үүд хаалганы чимээгээр

	Зүүд нойр хулжина.

	Харанхуй шоронгийн ёроолд

	Хамаг насаа барсан

	Хөөрхий хүний амьдралыг

	Хөндлөнгөөс чи бодогтун!

	Найман зовхисоос үлээсэн

	Намуун хонгор салхи шиг

	Надтай учрахыг мөрөөдөж

	Найр тавьж зүтгээд

	Гэнэдэж чи хожимдвол

	Гэрээс бичгийг минь үзээрэй?

	Удам угсаа минь чи

	Улалзах тугийг минь авагтун!

	Учран ирэх ирээдүйтэйгээ

	Угтан золгохыг бэлдэгтүн!

	Энэ бол зүүд биш,

	Энгүй их амьдрал.

	Харин биднийг орхигтун

	Харанхуй энэ ертөнц

	Хамгийг удаан зовоолгүй

	Халин одож арилаг!

	Үүрд үүнийг булшлах нь

	Үр садны минь үүрэг шүү.

	Харанхуй шоронгийн ёроолд

	Хамаг насаа барж

	Хөмхий зуун амьдрагсдыг

	Хөндлөнгөөс чи бодогтун!

	Найман зовхист үлээсэн

	Намуун хонгор салхи шиг

	Намайг үзэхийг мөрөөдөж

	Найр тавьж зүтгээд

	Гэнэдэж чи хожимдвол

	Гэрээс бичгийг минь үзээрэй!

	Хана туурганд үлдээсэн

	Хамаг захиаг уншаарай.

	Тэнд миний бичсэн

	Тэмдэг болгож үлдээсэн

	Итгэлийн минь мөр бүхнээс

	Ингэж өөрт чинь бодогдоно.

	Хүний ертөнц чамд

	Хүсэл зоригоо үлдээлээ.

	Бүтээх сэргээхийн төлөө

	Бүхэл насаа зориуллаа.

	Үнэн мөний гэрч

	Үйл явдлаа үлдээлээ.

	Хэрэг ажил бүхэн минь

	Хэтийн тэр өдөр

	Хэн нэгэн хүнд

	Хэрэг болох нь лавтай.

	Удам угсаа минь чи

	Улалзах тугийг минь өргөөрэй!

	Төрсөн газар шороотойгоо

	Төө зайгүй амьдрах

	Хайр, хүсэл хоёрын минь

	Хангинан дүүлэх дууг минь

	Хадгалж, залгаж аваарай!

	Агуй хонгил адил

	Аймшигт шоронгийн ханаас

	Аранзал дөлийн гэрэл

	Алсад гялбаа түгээнэ.

	Хойч өдрийн дурсгал

	Хотол олны дуртгал

	Үйл амьдрал минь тэгээд

	Зүйл зүйлээр дэлгэрнэ!


ХОРВООД ИЛГЭЭХ ЗАХИДАЛ

	Хан орчлонгийн хязгааргүй уудмаар

	Халин дүүлсэн харцага шонхрын минь

	Халиршгүй хүч, цуцашгүй жигүүр нь

	Хар санаатны хавханд орж

	Хатан зүрхийг минь эрхгүй уярууллаа.

	Хамаг амьдрал минь хайран боллоо.

	Шөнө, өдөр мянга мянгаараа

	Шинэ шинэ тэмцэл амьдралаараа

	Зорьж яваа эрх чөлөөний зүг рүү

	Зовлонг туулсаар урагшилж байна.

	Ургаж мандсан нарны гэрэлд

	Улаан цэцгийн ганган дэлбээ шиг

	Чулуун ханыг будсан цус минь

	Чухам л түүнийг ёрлож үлджээ.

	Дэвэх далавчаа сансрын салхиар эрчилж

	Дэвэрч оволзсон далайн давлагааг босгож

	Харцага шонхрын минь халих жигүүрийг

	Хавчиж барьсан хавх, занга

	Харанхуй шоронгийн голомтыг баллаж

	Хамаг санасандаа хүрэх гэсэн юм.

	Бурхнаас өршөөл гуйлгүй тэгээд

	Булшиндаа тавтай нойрсох гэсэн юм.

	Тэмцэл, зовлон хоёрыг минь авч

	Тэмүүлэн босох ач зээ нар минь

	Тэр цагт бидний шарил дээр

	Тэргүүнээ дарж, тугаа бөхийлгөнө.

	Тийм ч учраас одоо амьдадаа

	"Тэр хэрэггүй" гэж гэрээслэх гэсэн юм.

	Сэтгэл зүрхээ шингээж мөнхрүүлсэн

	Сэмэрсэн туг минь та нарт болохоор

	Хорвоогоос одсон бид бүхэнд

	Хоргодож харамсах юу байх вэ.

	Ялтан бүхэн үхэл рүү, тэгэхдээ

	Яалаа гэж дандаа тэмүүлэх вэ дээ!

	Ярга дээрмийн өлгий ертөнцийн

	Ялзарч, илжрэхийг үзэлгүй яах вэ.

	Үгээгүй хоосролын өлгий ертөнцийн

	Үхлийг түргэлэхийг оролдолгүй яах вэ.

	Зэвхий саарал хэрмийн дотор

	Зэвсэг бариад тэмцэж боссон

	Эцэг өвгөд, настан дээдэс чинь

	Эцсийг нь үзэхийг мөрөөдсөн билээ.

	Харцага шонхрын минь халих жигүүрийг

	Хамхиж боосон хавх, зангыг

	Хад руу савж, хана руу мөргүүлэхэд

	Хайрлах эзэн гарахгүй болохоор

	Зориг хүслээ биелүүлэх гэсэн юм.

	Зовлонгийн туйлаа барах гэсэн юм.

	Эд бүхний төлөө тэмцэж

	Энэ насаа зориулж явахдаа

	Нэртэй хүний зүстэй хүү

	Эртэй зоригтой амьдарсан юм.

	Хүний төлөө хэрэгтэй бүхнийг

	Хүсэн мөрөөдөж амьдарсан юм.

	Хөрст алтан дэлхийнхээ шороонд

	Хүний хайрын тэмдэг болж

	Яруу найраг, зориг хоёр минь

	Ямагт намайг орлож үлдэнэ.

	Учирч өнгөрсөн ширүүн тулалдаанд

	Урагшгүй төгсөж бүтэлтэй яваагүй ч

	Улалзан дэрвэх тугтаа бид

	Урсах нулимсаа дусаагаагүй билээ!

	Харанхуй шоронгийн хана чулуунд

	Хашхирсан дуу минь харван одсон ч

	Хан хурмастын ниргэх аянгатай

	Хамтарч эргэх цаг ирнэ.

	 


ЧУЛУУН ХАНАНЫ ЦААНА

	Олдож ганцхан заяагдсан

	Орчлонгоосоо таслагдаад би

	Осолдохгүй тэнгэрийн дор

	Орогнон суух хэцүү еэ

	Нуур, далай, гол, мөрөн

	Нуга, тайга, цөлийн дээгүүр

	Тэнгэр чи л үнэ төлбөргүй

	Тэлж цөмийг нөмөрч байна

	Аянга чинь хаа байна аа?

	Аадар, салхи чинь аль вэ?

	Яг одоо ертөнц

	Ямар байгааг мэдэж байна уу?

	Газар дэлхийн өнгө зүс

	Гяндан, цөллөгөөр яршиж

	Тэнд хүний цус, нулимс

	Тэр аяараа бялхан дүүрч

	Тийм гээд үгээр хэлэх

	Тэмдэгт юм ер алга аа!

	Үнэт алтан дэлхий минь, чи

	Үхээрийн хар авс биш

	Өмхий чийгтэй шорон биш.

	Үгээгүй ядуусын овоохой биш.

	Энх амьдралын орон гэж

	Эргэлтгүй би санадаг юм!

	Одоо ч миний сонорт

	Онгон салхины үлээлт

	Охидын дуулах дуу,

	Оволзсон голын боргио

	Онцгой содон дуулдана...

	Аюуш тамын орон2

	Амьд миний булшинд

	Амьдрал гэдгийн тухай

	Адилтгах юм даан ч үгүй ээ!

	Гоо сайхан цэцэг, навч

	Оо энгэсэгтэй охид, хатагтай

	Баясган цэнгүүлэх хүүхдийн инээд

	Баяр найрын хундаганы дугараа

	Эд бүгдийг зүүдэндээ үзэхээс

	Эн зэрэгцүүлэх юм алга аа.

	 

	Унтах шөнийн уртад

	Улалзах дөлийг үзсэн ч

	Учрах өглөөний нарнаар

	Унтран алга болно оо.

	Үүний дараа шоронгийн хонгил

	Үхэл хүлээгээд угтаж ирнэ.

	Бүхэл бүтэн үе өнгөрлөө.

	Бүлээн халуун нас хаачив?

	Тэр үеийн тэмдэгт бүхэн

	Тэвэрч зогссон янаг хайртан

	Санаа сайхантай хань нөхөд

	Саруул тал дахь зуу мод

	Үүр түүр сэтгэлд үлдэж

	Бүүр алга болох нь болж

	Үнэндээ надад зүүднээс өөр

	Үзэх харах юмгүй болохоор

	Хамгаас харанхуй булшны ёроолыг ч

	Ханатлаа төсөөлж бодсон юм.

	Зүрх, сэтгэлийг минь ч дарж зэврээсэн

	Зүйрлэшгүй муухай шоронгийн мухарт

	Цэрэг, цагдаагаар эргэн тойрон

	Зэрэг зэрэг хааж боосон ч

	Эрх чөлөө, төгс ёсыг

	Эрх танхи оюун ухаандаа

	Эргэлтгүй би хүлээж суунам.

	Харанхуй гяндангийн буурин дээр

	Халгай ургах тэр цагийг

	Хазайж гуйвахгүй хүлээж суунам.

	 


ОДОО Л ХЭРЭГ БОЛОХ НЬ ЭЭ!

	Үлээх салхины амьсгал

	Үргэлж над руу тэмүүлнэ.

	Цалгих усны мандал

	Цацлага татан оволзоно.

	Ясаа гартал зулгаалгуулж

	Ядуурч дор орсон ч

	Унтах нойроо мартахгүй юм.

	Улигт зүүднээс салахгүй юм.

	Эрэг байцаасаа хальсан

	Ээрэм талыг туулсан 

	Бургилсан тэнгисийн давлагаа

	Булан, хана мөргөж

	Тасалгаа доторх надаас

	Тааламж хайрыг авна.

	Уугих галын дөл шиг

	Шуугих усны чимээ

	Өндөр хэрмийн цаанаас

	Өндөлзөж одоо айсуй.

	Испанийн уудам нутгаар

	Исгэрэн шуугьдаг салхи

	Галын дөлийг дэврээж

	Голын долгиог оволзуулж

	Надтай уулзуулахын төлөө

	Адтай бүхнийг хийнэ.

	Би ч түүнтэй учрах гэж

	Бие хайргүй тэмцэнэ.

	Шуурч оволзсон долгио руу

	Шууд би очиж

	Хад уулнаас ялгаагүй

	Хана, хэрмийнхээ цаанаас

	Хамаг чадлаа шавхан

	Хашхиран байж асууна.

	Аав, ах хоёрынхоо тухай

	Анд олон нөхдийнхөө тухай

	Амьсгаа даран чагнана.

	Хааж боосон хэрэм

	Хамгийг надаас тасалж

	Хариу хэлэх үгийг

	Хаацайлж тэндээ үлдээнэ.

	Ард түмний минь хилэн

	Аугаа хүчит дөл, долгио

	Бул чулуун хана хэрмийг

	Бут мөргөх хүчээ сорино.

	Үйлээ эдэлж ингэж суухдаа

	Үүнийг л би хүлээсэн юм.

	Омог сүрт чадал чинь

	Одоо л хэрэг болох нь ээ!

	Түмэн олны аз жаргалын

	Түлхүүр чи мөн юм аа!

	 


ЭЛЕГИ ЛУСИАНО ПАРОНДО

	1939 онд надтай хамт баригдаад, 1959 онд цаазлагдаж билээ.

	 

	Нартад бид хоёрын уулзсан цагаас хойш

	Найз Парондо минь яг хорин жил өнгөрч шүү...

	Чамайгаа ертөнцөөс халин одсон сургийг

	Чандалж хорьсон өнөөх л торондоо сонслоо шүү!

	Нисэлт дундаа хоёр бүргэд учирч

	Нийлэх замаа сонгож авсан шиг л

	Яг чи бид хоёр ингэж уулзаж билээ

	Явсан газар маань л даан ч харанхуйяа?

	Орчлонгийн дээгүүр дүүлэн нисэх жигүүргүй ч

	Олны маань өгсөн чадал хүчин их ээ.

	Онголж, энхрийлсэн тугаа дэрвүүлэн хийсгэж

	Оломгүй далайн догшин түрэлтээр урагшилъя.

	Өртөх үйл, үхэх аюулын дунд амьдарч

	Өстөн дайсны зоог болохоос зайлан гарч

	Өнөр өтгөн идэр үеэ хамгаалан

	Өнө мөнхийн сайхан цагийг хүлээж

	Амиа алдталаа дуугаа дуулсан өвгөд минь

	Аранзал тугаа сэмэртэл тэмцэж ирэхдээ

	Замбуу тивд бидний мэндлэхийг хүлээсэн юм

	Залгаж авна гэж зайлшгүй тэд итгэсэн юм

	Цог жавхланг нь хар, Парондо минь!

	Зориг чадлыг нь бишир, Парондо минь!

	Тийм учраас бид их өртэй улс шүү!

	Тэднээс авсан хөрөнгө минь ч энэ юм шүү!

	(Харанхуй шоронгийн гургалдай болоод

	Хаалганы нь чахраа дуулдаж л байна.

	Хамаг бүхний нь чимэг болоод

	Харагдаж л байна. Дүүжлэх олс нь.)

	Энэ бүхэнд асгарч байгаа нулимс

	Эх дэлхийн зүрхийг шархлуулж байхад

	Үхлийн өмнө бид чичрэх ёсгүй.

	Үйлсээ үлдээсэн өвгөдөө санах ёстой.

	Дуулах хоолойг минь гасланд зангиравч

	Дугтрах хүч минь яргачинд дарагдавч

	Номин боржинг цусаар будахгүйг хичээнэ.

	Ноён оргилоос урьтаж нарыг заавал үзнэ.

	... ... ...

	Гаслангийн дунд хэн амьдарч амсана

	Гашуун шүүсийг нь хэн залгилж чадна,

	Хүчээ нэмж гаслан ахин ахисаар л...

	Хүйтэн манангаар нүүгэлтэн нөмөрнө. 

	Харанхуй тэр буданд орон гэр минь бүргэлзэнэ.

	Харийн хүний алхлах хөлийн чимээ дуулдана.

	Намайгаа гэсэн ээж минь үүдэндээ уйлан суугаа даа!

	Найз Парондо минь яг хорин жил өнгөрч шүү...

	 


ХАВРЫН УРИА

	Бэлгэтэй сайхан хавар

	Бидэнтэй золгохоор ирлээ.

	Навч, цэцэг соёолуулж

	Найр, хурим дэлгэрүүлж

	Уран зураачийн нүдэнд

	Угалз хээ шиг бууж

	Зохиолч, шүлэгчийн бодолд

	Золтой амьдрал үзэгдэнэ.

	Энэ бол

	Асгарсан цусны хариу

	Амьдрах хүслийн дохио

	Зун цагийн түрүү

	Зулзган модны нахиа

	Энэ бол

	Хахир хүйтний сүүлч

	Хавар цагийн эхэн

	Ах дүүгийн барилдлага!

	Аз жаргалын баталгаа!

	Цагаан баавгайг ч ичээсэн

	Цадиггүй хүйтний дарлалаас

	Илчит гэгээ, цэцэг шиг

	Илүү үнэтэй юм гэж

	Испаничуудад байхгүй ээ!

	Саргай цэцгийн дэлбээг

	Сайтар хэрвээ ажвал

	Сайхан аятай хөгжмийг

	Санагдуулж заавал чадна.

	Хавар чамд итгэхдээ

	Хадыг ч гэсэн чиний

	Хайлуулах чадалтай илчинд

	Хатуу би биширдэг юм.

	Зэв идсэн цоожны цаана

	Зэвсэг нэгтэй нөхдөө суллах

	Хайр, дурлал, өршөөл энэрлийг

	Хавар чи авчирч өгнө.

	Хот, хөдөө ч ялгаагүй

	Хоньчин, оюутан ч өөрцгүй

	Эх, үр хоёр хоёулаа

	Эргэлчин, мөргөлчин цөмөөрөө

	Яруу найрагч, хөгжимчдийн

	Ялалтын баярт итгэнэ.

	Содон цуурайтах тангаргаа

	Сонор соргог Испаничууд

	Хоригдлын байрнаас өндийж

	Хорвоо даяар цуурайтуулна.

	Энх мөнхийн хаврын цагт

	Эрх чөлөөг дуудаж уриалсан

	Ард түмнийхээ тугийг

	Асар өндөрт мандуулна.

	 


АМЬДРАЛ

	Ижил хоёр шувуу

	Элэн халин эргэлдсэн

	Уулын мод юутай төстэй вэ

	Усны шуугиан юуг дүрсэлнэ вэ?

	Яриач,

	Яриач чи надтай хамт!

	Тэнгэр

	Тэнгис

	Тэнүүн тал

	Тэргэл одод

	Аль алины нь тухай

	Анд минь чи ярилц!

	Ял хориулгүй

	Ямар ч садаагүй

	Ядуучууд амьдарч болох

	Яваад очиход бариад авах

	Хатавчны манаагүй

	Хаалганы түгжээгүй

	Яг л тийм газрыг

	Яриач, 

	Яриач, чи надтай хамт!

	Амраг хүүхний үнсэлттэй

	Адилтгах юм юу байна!

	Алив чи минь хэлээч!

	Ахин дахин сонсъё!

	Цөөн ч бол үг олоод өгөөч!

	Цөмийг нь би мартчихаж...

	Хамаг л шөнө цугаараа

	Хав харанхуй байв уу?

	Хайр дурлал догдолгосон

	Хашийн сарны гэрэл

	Хааяа гийгүүлж байв уу?

	Эсвэл шөнө гэдэг чинь

	Эрлэгтэй учруулсан

	Шоронгийн хонгил уу?

	Шороон булш уу?

	Аль эсвэл харин

	Алхааг нь сонсоод

	Андахаа ч байсан

	Андгайгаа ч өргөсөн

	Аанай л зандалчин уу?

	Хорсол, гаслан дүүрэн

	Хорин гурван жил минь!

	Би гуйя

	Бүхнийг яриарай!

	Баларсан амьдрал минь

	Бадаг бадгаараа эгнээрэй!

	 


ХОРИГДЛЫН ГЭРГИЙД

	Гар дээр чинь үнссэн энэхэн мөр

	Гал өнгөт цэцэг лугаа адил биз.

	Гамшигт нэрвэгдсэн хөөрхий эзэн нь

	Гандаж гундаад хаа байна даа!

	Эргээ идсэн голын ус бургилсаар

	Эвхэрч хөвсөн тэнгэрийн үүл нүүгэлтсээр

	Ардаа олон үеийг мартуулавч

	Алган дээрх өнөө мөр л хэвээрээ...

	Учралт хонгор бүсгүй минь ээ!

	Уйтгарт тэргүүнээ өмнө чинь бөхийлгөе.

	Халуун цус минь царцаагүй байна.

	Хайр сэтгэлээ мартаагүй байна.

	Зовлон дүүрсэн өдөр, шөнүүдийг

	Зоргоор нь би орхиогүй явна!

	Яруухан гэгээг зориг чадлаараа

	Яс, арьс болтлоо хүлээнэм.

	 


ОРЧЛОНД АЛХМАГЦ

	Орчлонд алхмагц амьдралтайгаа учирлаа.

	Онгойлгосон хаалгаа, цоожлолгүй орхилоо.

	Нар цацарч, салхи сэнгэнэж байг!

	Намайг дагаж хүмүүс үүгээр гараг!

	Сайхан хураар үргэлж ундаалж

	Сарнай цэцэг гэрэл гэгээнд ургаг.

	Анхилам тэнүүн талын үнэр ханхалж

	Амьдралын долгион урсан орог.

	Эр зоригтон хэний ч зөвшөөрөлгүй

	Энэ хаалгаар миний босгыг алхаг.

	Халин дүүлсэн хараацай шувуу шиг

	Хайр дурлал минь наддаа ирэг.

	Орон гэр, оюун санаа минь

	Олны өмнө оньс ч үгүй, цоож ч үгүй

	Гэрэл гэгээ, салхи шуурга цөмөөрөө

	Гэрт минь орцгоо! Морилцгоо!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

	 Испани даяар Бургос хэмээн нэрлэгдсэн аймшигт шоронг хэлжээ. Маркос Ана энд хорь шахам жил болжээ

	 Үлгэр домогт гардаг 18 тамын адгийн тамын нэрээр ингэж нэрлэв

